
Azərbaycan Respublikası Milli Təhlükəsizlik Nazirliyinin emblemi haqqında
ƏSASNAMƏ

1.
Azərbaycan Respublikası Milli Təhlükəsizlik Nazirliyinin emblemi milli təhlükəsizlik orqanlarının rəmzidir. O, Azərbaycan Respublikası Milli Təhlükəsizlik Nazirliyinin hər bir əməkdaşına Azərbaycan Respublikasının milli maraqlarının, insanın, cəmiyyətin və dövlətin hüquq və mənafelərinin daxili və xarici təhdidlərdən qorunmasının, eləcə də milli təhlükəsizliyin real və potensial təhdidlərdən mühafizəsinin təmin edilməsində kəşfiyyat, əks-kəşfiyyat fəaliyyəti, dövlət sirrinin mühafizəsi, cinayətlərin aşkarlanması, qabaqlanması, qarşısının alınması və açılması üzrə öz xidməti vəzifələrini vicdanla, layiqincə yerinə yetirmək borcunu xatırladır.
2.
Azərbaycan Respublikası Milli Təhlükəsizlik Nazirliyinin emblemi Nazirliyin əməkdaşlarının, həmçinin silah, xüsusi vasitə, texnika və digər əmlakın Azərbaycan Respublikasının Milli Təhlükəsizlik Nazirliyinə mənsubiyyətini bildirir.
3.
Azərbaycan Respublikası Milli Təhlükəsizlik Nazirliyinin emblemi Azərbaycan Respublikasının Milli Təhlükəsizlik Nazirliyinin müəyyən etdiyi qaydada Milli Təhlükəsizlik Nazirliyinin blanklarında, inzibati binalarının girəcəklərində, fərqlənmə və əməkdaşların fərqləndirmə nişanlarında, geyim formasında yerləşdirilir.
4.
Azərbaycan Respublikası Milli Təhlükəsizlik Nazirliyinin embleminin təsvirinin istifadəsinə aşağıdakı hallarda yol verilir:
· Azərbaycan Respublikası Milli Təhlükəsizlik Nazirliyinin çap məhsullarında, kino, video və fotomateriallarında;

· Azərbaycan Respublikası Milli Təhlükəsizlik Nazirliyinin sifarişi ilə hazırlanan təmsiletmə və informasiya məhsullarında (prospektlər, bukletlər, təqvimlər, nişanlar, vımpellər, saatlar, medalyonlar, dəftərxana ləvazimatları, suvenirlər və digər məhsullar).

Azərbaycan Respublikası Milli Təhlükəsizlik Nazirliyinin rəsmi embleminin
TƏSVİRİ
Milli Təhlükəsizlik Nazirliyinin rəsmi emblemi küncləri qızılı rəngli səkkizguşəli ulduz, onun daxilində yerləşən Azərbaycan Respublikasının Dövlət bayrağı əks olunmuş kənarları qabarıq dairə, dairənin içərisində qızılı rəngli itiuclu aypara, mərkəzində kiçik eyniguşəli ulduz olan səkkizguşəli ulduzdan ibarətdir.
Dairənin daxilində tünd qızılı rəngli hərflərlə yuxarı hissədə "AZƏRBAYCAN RESPUBLİKASI", aşağıda "MİLLİ TƏHLÜKƏSİZLİK NAZİRLİYİ" sözləri yazılmışdır. Dairənin dövlət bayrağı əks olunmuş hissəsi, dairə-boyu səkkiz yerdən qızılı rəngli qadaqla bərkidilmişdir.
Emblemin bütün perimetri boyunca onun elementləri qabartma üsulu ilə həkk olunmuşdur. Dairənin daxilindəki böyük səkkizguşəli ulduzun guşələrinin orta xətti və dairənin kənarları mərkəzinə, mərkəzdə yerləşən kiçik səkkizguşəli ulduz isə emblemin bütün elementlərinə nisbətdə daha qabarıqdır.
Dairənin daxilindəki böyük səkkizguşəli ulduzun dörd ucu ayparanın hüdudlarında bitməklə, digər üç ucu onu kəsib keçir.
Emblemin uzunluğu eninə bərabərdir. Qızılı rəngli səkkizguşəli ulduzun ölçüsünün kənarları qabarıq dairəyə 5-in 6-ya nisbətindədir. Azərbaycan Respublikasının Dövlət bayrağı əks olunmuş dairənin ölçüsü kənarları qabarıq dairəyə 5-in 6-ya nisbətindədir. Böyük ulduzun kiçik uclarının ölçüsü böyük uclara 3-ün 5-ə nisbətindədir. Kiçik ulduzun ölçüsü böyük ulduza 1-in 4-ə nisbətindədir.

